
Прыцягненне вялікай вады 
 

Вы думаеце, 
гараджанін, апынуўшыся 
ў сапраўднай беларускай 
глыбінцы, на чысцюткім 

паветры, без пранізлівых гукаў усіх гэтых 
начных байкераў і рокераў, засне адразу ж 
сном немаўляці і праспіць аж да 
вясёленькай мелодыі пабудкі з мабільніка? 
Тады паспрабуйце заснуць, калі ў 
прыадчыненае акно вашага ўтульнага 
нумара ў новенькім атэлі ўсю ноч... 
квакаюць жабкі! Калі раз-пораз чуюцца зусім 
дзіўныя гукі, якія і не здагадаешся, каму 
належаць — жывёліне ці птушцы. I ты ў 
поўным захапленні слухаеш усю гэтую 
раскошу, як скнара, баішся прапусціць 
шыкоўны начны аркестр, дзе ніхто не 
фальшывіць, ніхто нікому не перашкаджае, 
дзе ўсё адпрацавана стагоддзямі і будзе 
цягнуцца стагоддзямі, і нікому не 
надакучыць... А раніцай ты ўсхопліваешся 
за паўгадзіны да прызначанага часу і проста 
ад гатэльнага ганку—хочаш у тапачках, 
хочаш нават басанож— ідзеш у шыкоўны 
разліў, па вымашчанай для цябе дарозе. I 
вось за гэтыя паўгадзіны ты сустракаеш аж 
трох буслоў, што літаральна за некалькі 
метраў ад тваіх ног спакойна ловяць, відяць 
тых самых жабак, што ноччу спявалі сваю 
адвечную песню кахання і адганялі сон у 
гараджан. А вось ад берага адплывае 
флатылін — белы гусак, шэрая гуска, 
чародка жоўценькіх і пушыстых гусянятак. 
Хіба так бывае?! Не паспяваеш задумацца, 
а гусінае сямtйства ўсчынав канфлікт з 
кнігаўкамі — ці то гусак адганяе нахабных 
птушак, ці то кнігаўкі абураныя тым, што на 
их тэрыторыю прычалілі няпрошаныя госці. I 
вада, вада — колькі кінуць вокан.  

Вы — на Прыпяці. Можа, хто мяне і 
аспрэчыць, але менавіта яе варта назваць 
галоўнай беларускай ракою. Дняпро? Але ж 
нездарма кажуць: Днепр становіцца 
Дняпром пасля Прыпяці. А гэта ўжо Украіна. 
Дзе яшчэ сустрэнеш такі шыкоўны разліў — 
сёлета прыгажуня-рака разлілася да 17 км, 
и нават у другой палове мая мы на невялікіх 
імклівых катарах робім віражы там, дзе 
ўлетку квітнее луг. 

— Мы тут сена звычайна косім, —
тлумачыць малады егер Дзіма. Сённн яго 

праца — павазіць нас, гасцей, па шматлікіх 
завадзях, рукавах, каналах, што ўтварае 
разлітая рака, паказаць дробных і буйных 
птахаў, якіх на Прыпяци больш за 230 відаў. 
А звычайна ў яго праца крыху іншая — 
вазіць трактарыстаў на працу. На гэтым жа 
катары! Бо сухапутны шлях расцягнецца на 
дзясяткі кіламетраў, а тут 5 хвілін — і на 
месцы. Рамантыка! Ага, рамантыка, 
пярэчыць Дзіма, калі б не ўставаць у 4 
раніцы. Што ж, іначай нічога не будзе. Тут, у 
Нацыянальным парку «Прыпяцкі», у 
знакамітых Ляскавічах, цану працы 
ведаюць. Каб запрасіць сюды на годны 
адпачынак і сваіх суайчыннікаў, і 
замежнікаў, працаваць даводзіцца шмат — 
як усюды, дзе паважаюць сябе і іншых. А 
палешукам у гэтым не адмовіш. 

 

Два дні ў Беларускай Амазоніі 
Тры зоркі над Прыпяццю 
Тут самы час пагаварыць пра падзею, 

якая і стала нагодай для нашага прыезду ў 
Ляскавічы. Ля самай вады вырас новенькі 
гатэль, які назвалі, вядома ж, «Над 
Прыпяццю». Адмыслоўцы гатэльнай справы 
прысвоілі яму тры паўна-важкія зоркі — 
душавын кабінкі, фен, кандыцыянеры, 
інтэрнэт у нумарах, бездакорная чысціня, 
вышываныя фірмовыя буслы на рушніках і 
халатах.... Ёсць басейн з гідрамасажам, 
більярд, сауна. 3 густам аформленыя холы 
ні з чым не зблытаеш — інтэр'еры 
ўпрыгожылі паляўнічыя трафеі, яны ж — у 
рэстарацыі з дабротнай драўлянай мэбляй. 
Ёсць зала і для рыбакоў — з акварыўмам, 
выявамі часельнікаў прыпяцкіх глыбінь і 
водмеляў. Уяўляю, якія гісторыі тут гучаць 
падчас вячэры з нагоды ўдалага клёву...  

Гатэль спадабаецца, не сумняваюся, 
усім, хто любіць адпачываць камфортна. 
Нават прычапіцца няма да чаго, як 
зазначылі прадстаўнікі турфірмаў, што 
разам з намі падарожнічалі па Прыляці. Што 
расказваць — гэта, як той казаў, трэба 
бачыць. Нумар на дваіх каштуе па Вr95 тыс. 
з чалавека (са сняданкам). Пра сняданкі 
пагаворым крыху пазней, а пакуль 
нагадаем, што можна пажыць і ў 
туркомплексе ў Хлупінскай Будзе — усё, да 
адзінай дошчачкі, з жоўценькага дрэва; 

можна пасяліцца ў асобных дамках у 
Дарашэвічах ці ў палатках, ці ў доме 
рыбака. Можна замовіць харчаванне (40 
тыс.дзень з чалавека), можна выбраць 
варыянт, дзе гатаваць давядзецца самому 
(для тых з нас, хто нават на адпачынку не 
можа адмовіць сабе ў любімай справе — 
гатаванні яечняў і катлет з казённага 
фаршу). Тут паважліва паставяцца да 
любога вашага выбару — кліент едзе 
рознага дастатку, але ўсіх яднае адно 
жаданне — убачыць, адчуць Прыпяць, 
некранутую прыроду, выцягнуць пругкую, 
трапяткую, а не тручаную цывілізацыяй 
вялую рыбіну, задыхнуцца ад хараства таго 
моманту, калі сонца апускаецца ў ваду. 
Вярнуць у сваё жыццё малады прысмак 
азарту. 

 
На сафары, пад Петрыкаў 
Сафары-парк — таксама навінка гэтага 

сезона. 5 гектараў лесу абгарадзілі. 
праклалі дарогу амаль у 30 км, а непадалёк 
ад яе зрабілі падкормачныя пляцоўкі для 
дзікай жывёлы. I вось мы на невялікім 
аўтобусе едзім па лесе: перасякаем то 
дуброву, то сасновы бор, то выязджаем на 
пракаветныя луг і, дзе, здаецца, да нас ніхто 
не хадзіў — такая роўная трава ўзвялася 
пад сонцам ды дажджамі. А яшчэ ехалі 
краем балота. Ведаеце, што ўразіла? Як хто 
клумбы зрабіў для гасцей — купіны 
пакрытыя кусцікамі з чароўнымі белымі 
кветкамі. Што такое? Аказваецца, так цвіце 
вядомы ўсім багун. Проста ніхто ў балота 
вясною не ходзіць. трапляем сюды 
пераважна тады, калі паспеюць балотныя 
ягады. Такую прыгажосць прапускаем... 

Але, вядома, не кветачкі нюхаць ідуць 
сюды моцныя людзі. у чыей душы гарыць 
азартны агонь паляўнічых. Ідуць найперш — 
за ўдалым кадрам за час падарожжа вы 
ўволю наздымаеце дзікоў усіх памераў і 
расфарбовак, чуйных аленяў і ланяў, 
нетаропкіх зуброў, пашанцуе — лася ці 
лісіцу. I нават не ўдалы кадр тут галоўнае, а 
твае ўражанні, пра свежасць якіх ты і сам не 
падазраваў — вы б чулі, як у захапленні 
войкалі дзяўчаты з турыстыччых фірмаў, 
калі маленькія паласата-рудыя парасяты, як 
кулі, джгалі да пляцовак з іхнімі, свінячымі, 
прысмакамі. Уяўляю, якім шчасцем стала б 
падарожжа ў сафары-парк для дзяцей. Тут, 
здаецца, спыняецца час, і ты зусім не 

заўважаеш, што прывхалі туды, адкуль 
выязджалі — экскурсія заканчваецца. 

— Тут паказваем нашы абарыгемныя 
віды, — ролю экскурсавода сёння выконвае 
сам Генеральчы дырэкгар Нацыянальнага 
парку Сцяпан Бамбіза. — Вядзецца 
рэгуляванне колькасці дзікай жывёлы, 
паляпшэнне іх трафейных якасцяў. 

У парку — 2 тысячы дзікоў, паўтысячы 
аленяў, 15 зуброў. Зімой падкормка складае 
да 50 % ад патрэбнага, а летам — 20; каб 
не забыліся дзікі ды лані, што не свойскія! 
Бо, як кажа кіраўнік «Прыпнцкаі а», да 
халявы хутка прывыкаюць — што чалавек, 
што звер. А гэты шлях чалавецтва ўжо 
праходзіла. Дарэчы, тут знайшлі 
прымяненне яблыкам, якія штовосень у 
вялікай колькасці гінуць у садах 
насельніцтва: скупляюць, каб звяры мелі 
дэсерт. Не прападаць жа дабру. Чакаюць 
добрага ўраджаю чарніц, іх тут любяць 
усе—дзікі, напрыклад, збіраюць ягадка да 
ягадкі, разбрыдаюцца па ўсім лесе... А 
цікаўныя турысты неўзабаве, як мяркуецца, 
будуць ездзіць тут нават на паравозіках. 
Недзе мы гэта бачылі, праўда? Але, вядома, 
не ў нас. А дакуль будзем шчыраваць у 
размовах — недзе там, у Еўропах... А мы 
хто? Сцяпан Мікалаевіч Бамбіза, гручтоўны 
знаўца гісторыі роднага краю, расказвае пра 
часіны ВКЛ, пра крыху пазнейшыя, калі 
палешукі. хоць і былі “людзьмі на балоце”, 
але жылі заможна гадавалі шмат жывёлы, 
паспяхова гандлявалі ёю. Мясцовы 
памешчык, напрыклад, за бесцань купляў 
маладняк ва Украіне, адкормліваў брагай з 
мясцовага бровара і вазіў у Санкт-
Пецярбург — вялікія грошы меў! А потым 
былі рэвалюцыі, эпоха «матрэалізму», як 
кажа дырэктар, імкненне адвучыць людзей 
быць гаспадарамі... Час зноў быць імі. 

 
Бывай, аўсянка! 
Гэты невялікі раздзельчык — не пра 

птушак, хоць аўсянку і яе немудрагелістыя 
спевы ўсе ведаюць. Яшчэ бываюць усялякія 
там прасянкі, канапллянкі... Зараз 
пагаворым пра хлеб надзенны. I пра тое, 
што даюць у «Прыпяцкім» да хлеба. За два 
дні, што мы правялі ў Нацпарку, давялося 
забыцца на дыеты тыпу ранішняй аўсянкі на 
вадзе і пакаштаваць амаль усяго што ў 
мясцовых лясах, водах, палях і фермах 
бегае, лётае і варушыцца. I найперш юшку 
— як без яе ў «самінай сталіцы». як называе 

сваю гаспадарку дырэктар? А смажанка з 
дзікіх качак, далікатэсы з больш важкіх 
лаляўнічых графеяў, усемагчымыя шашлыкі 
— усё свежае, з традыцыйнай (а значыць, 
ашчаднай) кулінарнай апрацоўкай часцей за 
ўсё на адкрытым агні. I плывяце вы вялікай 
або маленькай кампаніяй па Прыпяці на 
цеплаходзе, для вас спяваюць мясцовыя 
артысты (свой калектыў "Маладзіцы, 
маладыя»), частуецеся прысмакамі, самі 
спяваеце і танцуеце, любуецеся проста 
фантастычнымі па прыгажосці краявідамі, 
фатаграфуецеся. Ёсць жаданне — 
сыходзіце на бераг, маеце пікнік на паляне 
ці на беразе. I потым доўга-доўга 
ўспамінаеце ўсё, што перажылі — гэта ж не 
ў рэстаран схадзіць, каб паскакаць у душнай 
прасторы пад агульныя каманды “паднялі-
выпілі”. Хоць пры жаданні і вып'еце, і 
закусіце, а найперш ап'янееце ад 
чысцюткага паветра... 

Апошнім часам менавіта так у 
«Прыпяцкі» прыязджаюць вялікімі 
кампаніямі на так званыя карпаратывы—
двухдзённая праграма на 40 чалавек каштуе 
5 млн. 43 тыс. рублёў. Вас паселяць у 
Хлупінскай Будзв, дзе ўсё з дрэза, звозяць у 
сафары-парк, на экскурсію ў суседні Тураў, 
у мясцовы музей прыроды, пакормяць-
папояць-пазабаўляюць. 

Хочаце — памыюць у лазні. Дадуць 
вуду. I нават начэпяць нажыўку! Знарок 
пацікавілася: а на што клюе? Аказалася, 
што ў вадаёме ля гатэлю — найлепш на 
кукурузу. Дарэчы, кукурузу тут любяць усе. 
А ўсё таму, што ўмеюць яе вырошчваць і 
шмат збіраюць. Хапае і каровам, і дзікам з 
зубрамі і рыбе. 

Мяне па-добраму здзівіў дзелавіты 
стыль, што склаўся на ўсіх турыстычных 
аб'ектах. Распісана ўсё да дробязяў — што 
колькі каштуе, што можна замовіць, пра што 
не забыцца. Наведаць Нацпарк без 
пражывання (дзеці да 11 гадоў бясплатна); 
пракат веласіпеда, палаткі; прадастаўпенне 
маторнай лодкі ці проста матора, ці катара 
(аноў жа розныя кошты — плаваць па рацэ 
ці стаяць на ёй); пракат лодкі з вёсламі; 
суправаджэнне егера; нават пракат 
сталовага посуду, мангала, шампуроў... 
Кожны выбірае тое, што падабаецца і што 
дазваляе партманет. Можна прыехаць сюды 
практычна “без нічога”, захапіўшы хіба што 
купальнік для саўны. I нават калі яго не 

будзе, вам дапамогуць выйсці са 
становішча! 

Тут няма звычкі сарамліва маўчаць пра 
цэны, зазываючы на адпачынак, і 
агарошваць рахункамі напрыканцы: усюды 
раскладзеныя прэйскуранты, усё пачэснаму. 
Ніхто не казаў, але мне, напрыклад, 
чыталася: мы нікога не дурым, бо не любім, 
каб і нас дурылі.  

...А што да ранішняй аўсянкі на вадзе 
— звараць вам тую аўсянку! Тут любяць 
турыстаў, сваіх і замежных, бо асноўны 
прыбытак вялікай і складанай гаспадаркі (з 
фермамі, ураджаямі, сваёй 
древаапрацоўкай) дае менавіта турызм. I 
пакуль надзе вядуцца дэбаты, як трэба 
выкарыстоўваць нашы прыродныя багацці 
— тут гэта робяць. 

Трэба адзначыць пэўна: адпачынак тут 
нятанны. Але ен — унікальны. Гадоў колькі 
таму былі мы на такным прафсаюзным 
марскім курорце. Запомніліся прусачыныя 
гонкі па нумары ўначы, да ўсяго разы са два 
у марскую бухту, у яной размешчаны горад, 
скінулі каналізацыйныя стокі, і купанне 
забаранілі. 3 таго часу горад Г. абмінаем, 
хоць, напэўна, і там нешта памянялася. Ад 
петрыкаўскай Прыпяці застаецца ўражанне 
сілы, прасторы, чысціні. Сапраўднасці. А 
гэта нямала ў наш час экалагічнага нігілізму, 
імкнення хапануць у прыроды, нічога ёй не 
даючы. У Ляскавічах для прыроднай 
жамчужыны, для Прыпяці, стараюцца 
зрабіць вартае яе абрамланне. Людзі 
дастойна распарадзіліся Божым дарам.  

 
...I тут успомніліся гусі, што сустрэліся 

ранкам —хіба бывае, каб шэрая гусь 
стварала пары з белай? Малады егер Дзіма 
пабплажліва ўсміхаецца: 

— Вы дзе гэтых гусей бачылі? 
Недалёка ад гатэлю? Дык гэта ж свойскія... 

Вось табе і маеш... I гэта з маім 
вясковым дзяцінствам, з пэўнай цікаўнасцю 
да прыроды... Вязіце дзяцей да Прыпяці, 
едзьце самі — хоць аднойчы выдаткуйце з 
сямейнага (ці прафсаюзнага) бюджэту 
грошы. А далей... Далей Прыпяць вас сама 
не адпусціць. Праверана на саба. 

